
Útdráttur 

Þetta lokaverkefni er til B.A. – gráðu í þroskaþjálfafræðum við Háskóla Íslands. 

Meginefni ritgerðar er skynörvun og hvernig hægt er að bæta lífsgæði einstaklinga 

með fötlun með notkun skynörvunar. Ritgerðarspurningin er: Hvernig er hægt að 

auka lífsgæði fatlaðra einstaklinga með notkun skynörvunar? Okkar niðurstaða er sú 

að hægt er að vinna með fötluðum börnum og einstaklingum á ýmsa vegu til að örva 

skynjun og bæta þar með lífsgæði þeirra og teljum við einnig að það sé gríðarlega 

mikilvægt að einstaklingur fái örvun á skynfæri mjög reglulega til að hann geti lifað 

betra lífi. Í verkefninu munum við skoða leiðir sem hægt er að nota til að auka örvun 

skynfæra hjá einstaklingi og bæta þar með lífsgæði hans. Fræðilegur bakgrunnur er 

skoðaður og sýnt fram á hvernig auka megi lífsgæði hjá einstaklingi með fötlun með 

reglulegri notkun skynörvunar. 

1  Inngangur 

Hugmyndin að þessu verkefni kviknaði þegar önnur okkar var í vettvangsheimsókn á 

vettvangstímabili í Öspinni sem er sérdeild í Njarðvíkurskóla. Áhuginn á skynörvun 

kviknaði þegar við vorum í faginu óhefðbundnar tjáskiptaleiðir. Við ákváðum að 

vera tvær í þessu verkefni og ætluðum að gera skynörvunarrými í Öspinni. Síðan 

fengum við þá hugmynd að gera þróunarverkefni í tengslum við skynörvunarrýmið 

en sú hugmynd varð að engu þegar engir styrkir fengust til að framkvæma verkefnið. 

Þá breyttum við aðeins um stefnu og ákváðum að gera verkefni um skynörvun 

almennt og úr varð að gera verkefni um bætt lífsgæði fatlaðra einstaklinga með 

notkun skynörvunar og að spyrja eftirfarandi spurningar: Hvernig er hægt að bæta líf 

fatlaðra einstaklinga með skynörvun? 

  

Verkefninu er skipt upp í kafla og í fyrstu köflunum er farið í skynþroska, þroska og 

frávik í þroska. Þar á eftir er talað um skynörvun, hugmyndafræðina á bakvið 

skynörvun og upphafsmenn. Síðan koma hlutir eins og lífsgæði, valdefling, 

hugmyndafræðin um sjálfstætt líf og mikilvægi þess. Í lok þriðja hluta eru skoðaðar 

ýmsar rannsóknir bæði erlendar og íslenskar. Fjórði hluti snýr að leiðum, hvaða leiðir 

er hægt að fara til að örva skynjun einstaklingsins og eru nokkrar þeirra skoðaðar og 

gerð skil. Í fimmta hluta er farið í hlutverk þroskaþjálfans og skoðað út frá ýmsum 

hliðum hvaða hlutverki þeir hafa að gegna. Í verkefninu koma fram viðtöl við tvo 

einstaklinga sem hafa báðir góða reynslu af vinnu með fötluðum einstaklingum og  af 

vinnu með skynörvun. Við vildum taka þessi viðtöl til að dýpka okkar skilning á 

mikilvægi skynörvunar og að fá betri innsýn inn í líf einstaklinga sem notast við 

skynörvun.  

2 Almennur þroski 

Þessi kafli fjallar um þroska almennt og verður farið í mismunandi skynþroska, 

hvernig hann birtist hjá fólki og hversu mikilvægt er að örva skynfærin. Fjallað 

verður um þroska eins og hreyfiþroska, málþroska og vitsmunaþroska og kenningar 

Jean Piaget skoðaðar. Að lokum verður fjallað um frávik á þroska og alvarleg 

þroskafrávik eins og Downs heilkenni og Cerebral Palsy. 

 

2.1 Skynþroski 

Þegar talað er um skynþroska er átt við bæði skyn- og hreyfiþroska. Með skyn- og 

hreyfiþroska er átt við skynjun á mismunandi áreitum, úrvinnslu þeirra og 

hreyfisvörun. Áreiti geta verið fjölþætt og er svörun þeirra fyrst og fremst háð þroska 

taugakerfis og þroska á viðkomandi hreyfingum. Þegar örva á skynþroska hjá 

einstaklingi þá er lagt upp með alhliða örvun á skynfærin, örvun á grunnhreyfingar 

og þroska taugakerfis. Skynþroski er háður örvun mismunandi skynfæra. Vitað er að 

lítil örvun skynfæra hægir á þroska þeirra. Skynþroski eflist í gegnum mismunandi 

áreiti sem berast til skynfæra líkamans. Skynfærin okkar eru meginviðfangsefni 

skynörvunar þar sem örvun skynfæranna er notuð til að róa eða örva skynfærin, en 

þau hjálpa okkur að upplifa og bregðast við umhverfi okkar. Skynfærin hjálpa okkur 

að upplifa aðstæður okkar með því að sjá, snerta, finna lykt, heyra og bragða. 

Skynfærin okkar eru: 

 

 Sjónskyn sem veitir okkur upplýsingar um það sem við sjáum og það hjálpar 

okkur að greina sem liti, dýpt, stærð og hreyfingu í umhverfinu.   

 Snertiskyn gefur okkur tækifæri til að vera í sambandi við umhverfið okkar. 

Snerting er mikilvæg því frá toppi til táar eru skynfærin okkar húðin. Húðin 

hjálpar okkur að skynja hitastig, titring, verki, djúpan og mjúkan þrýsting og 

svo margt fleira.  

 Lyktarskynið notum við allan daginn. Með lyktarskyninu höfum við oft á 

tíðum sterk minningartengsl. Við tengjum til dæmis lykt við atburð sem 

gerðist í fortíðinni. Talið er að heilbrigt nef geti fundið 10000 mismunandi 

lyktir.  

 Heyrnarskyn gefur okkur upplýsingar um þau hljóð sem við heyrum svo sem 

tónn, taktur og tíðni. 

 Bragðskyn og lyktarskyn spila saman. Ef lyktarskynið dofnar breytist 

bragðskynið hjá okkur. Með bragðskyninu greinum við eingöngu súrt, salt, 

sætt og beiskt  og gefur okkur viðbrögð við mismunandi bragðgerðum eftir 

smekk (Snoezelen, e.d.-2)  

 Vöðva- og liðamótaskyn skynjar stöður og hreyfingar vöðva og liðamóta. Það 

sem hefur áhrif á vöðva- og liðamótaskyn er líkamsvitund, rúmskyn, jafnvægi 

og sjónskyn. 

 Samspil skynfæra, samhæfing, en þá er átt við notkun mismunandi eða ólíkra 

skynfæra á sama tíma við sömu hreyfinguna. Möguleikar á samspili skynfæra 

eru mjög margir, til dæmis er hægt að ganga á þykkum kaðli, halda um leið 

jafnvægi og hlusta á þjálfara tala, þá örvast jafnvægis-, snerti- og heyrnarskyn 

allt á sama tíma (Grunnskólinn, e.d.).  

 

2.2  Mikilvægi örvunar 

Vitað er að ef lítil eða engin örvun á skynfæri á sér stað þá hægir á þroska þeirra. 

Skynfærin þroskast eingöngu við örvun (Grunnskólinn, e.d.). Börn nota skynfæri 

mikið til að kanna og uppgötva heiminn og þau þroskast mikið í gegnum til dæmis 

leik. Börn nota snertingu til að finna mismunandi áferð og er það þá húðin sem 

skynjar, þau nota augu til að sjá og skynja umhverfið, nef til að finna lykt, eyru til að 

skynja mismunandi hljóð og tungu til að skynja mismunandi bragð og áferð. Til þess 

að þroski skynfæra verði eðlilegur þá þurfa börnin á stöðugri hvatningu að halda til 

að þau kanni og rannsaki hlutina og er því stöðug örvun og hvatning mikilvæg. 

Einnig er mikilvægt að vekja forvitni barnsins nógu snemma á umhverfinu og hlutum 

í kringum það og að hafa góð skilyrði fyrir barnið í umhverfinu til að það geti fótað 

sig og uppgötvað heiminn (Elfa Lilja Gísladóttir, 2009). Elfa L. Gísladóttir talar um í 

bók sinni, Hring eftir hring, að dans, tónlist og hreyfing sé leið fyrir barnið til að gefa 

sköpunargleðinni lausan tauminn og er mjög góð leið til að örva og þroska líkams-,  

hreyfi- og málþroska barna. Í næsta kafla verður farið betur í þann hluta. 

2.3 Þroski 

Í þroskasálfræði er leitast við að útskýra þær breytingar sem verða á huga, heila og 

hátterni á mismunandi aldri einstaklings. Erfðir spila þar inn í og eru þær stór hluti af 

þroskabreytingum sem verða á ólíkum aldursstigum. Það sem skiptir mestu máli í 

tengslum við breytingar á þroska tengjast líffræðilegum þáttum eins og erfðum og 

næringu, einnig sálfræðilegir þættir eins og greind og tilfinningar og síðan skipta 

umhverfiþættir nokkru máli líka í tengslum við þroskabreytingar (Aldís 

Guðmundsdóttir, 2006). Þroska barna má skipta upp í mismunandi þroskaskeið og 

þegar barnið er búið að ná taki á einu atriði er það tilbúið fyrir það næsta. Sagt er að 

barnið þroskist eftir hálfgerðu mynstri og að þroskinn sé frá hvirfli til ilja. Það er 

oftast talað um fimm þætti þroskans en það er hreyfiþroski, vitsmunaþroski, 

málþroski, tilfinningaþroski og félagsþroski (Unnur Guttormsdóttir, e.d.).  

 

 Hreyfiþroski er ferli þar sem aldurstengdar breytingar verða á hreyfifærni. 

Hreyfiþroski gerist eftir ákveðnu mynstri og skiptir umhverfi miklu máli í 

tengslum við hversu hratt barnið nær ákveðnum þrepum í hreyfiþroska. 

Hreyfiþroski verður vegna samspils líffræðilegra þroskabreytinga og 

umhverfis. Hversu hratt börn þroskast er líka meðfætt og fer eftir því 

hversu hratt líkaminn þroskast eins og heilinn, vöðvar og bein. Vel 

framkvæmdar, samhæfðar hreyfingar og gott jafnvægi við framkvæmd 

þeirra stjórnast af góðu samspili á milli taugakerfisins og stoðkerfisins 

(Þjóðbjörg Guðjónsdóttir, 2009). 

 Vitsmunaþroski er eins og orðið gefur til kynna almennur þroski á 

vitsmunum einstaklings. Nokkrir fræðimenn hafa komið fram með ýmsar 

kenningar um vitsmunaþroska en hér verður bara talað um kenningar Jean 

Piaget um vitsmunaþroska barna. Samkvæmt Jean Piaget mótast hugsun 

af þroskastigi taugakerfisins og taugakerfið þroskast til 15 ára aldurs. 

Greind barna þroskast einnig á svipuðum hraða og taugakerfið og hefur 

náð fullum þroska við 15 ára aldur og eftir það verða litlar eðlisbreytingar 

á greind. Hugmyndafræði Piaget einkennist af hugmyndum um 

þrepaskiptingu og greindi hann vitsmunaþroskann í fjögur stig: 

Skynhreyfistig, foraðgerðarstig, stig hlutbundinna aðgerða og stig 

formlegra aðferða (Aldís Guðmundsdóttir, 1992). 

 

- Skynhreyfistig (0-2 ára) Skynjun og hreyfingar móta hugsun barnsins frá 

fæðingu til tveggja ára aldurs. Barnið lærir á umhverfið sitt með því að 

beita skynfærum og hreyfifærni. Ákveðnar hreyfingar fylgja hverju þrepi. 

Við fæðingu býr barnið eingöngu við ósjálfráð viðbrögð sem þroskast til 

raunverulegrar hugsunar í lok þessa tímabils (Aldís Guðmundsdóttir, 

1992). 

- Foraðgerðastig (2-6 ára) Á þessu stigi kemur fyrst fram raunveruleg 

hugsun og getur barnið farið að nota tákn yfir mismunandi hluti. Barnið 

notar líka myndir og tungumálið til að tjá hugsanir sínar. Oft meðhöndla 

börn alla hluti eins og lifandi verur, þau sjá leikföngin sín sem lifandi 

verur eins og til dæmis dúkku sem ekki má greiða fast því þá meiðir hún 

sig. Eitt af megineinkennum hugsunar hjá börnum á þessu stigi er að þau 

geta ekki sett sig í spor annarra og sjá hlutina eingöngu út frá sínu eigin 

sjónarhorni (Aldís Guðmundsdóttir, 1992). 

- Stig hlutbundinna aðgerða (7-11 ára) Á þessu stigi kemur fram hugsun 

aðgerða og rökhugsun tekur miklum framförum. Börn geta farið að fylgja 

eftir flóknari leikreglum og geta farið að flokka hluti og fyrirbæri og þau 

átta sig betur á ýmsum hugtökum (Aldís Guðmundsdóttir, 1992). 

- Stig formlegra aðgerða (11-12 ára) Á þessu stigi koma fram nýir 

eiginleikar hugsunar sem gera það að verkum að börn fara að sjá heiminn 

í allt öðru ljósi en áður. Einstaklingurinn getur hugsað rökrétt og 

kerfisbundið um óhlutbundin hugtök. Þau fara einnig að vera fær um að 

leika sér í ímynduðum aðstæðum og koma ímyndunarleikir þá sterkt inn 

(Aldís Guðmundsdóttir, 1992).                                    

 

Samkvæmt Piaget þá eru það virku samskipti barnsins við umhverfið sem er aðal 

driffjöður að vitsmunaþroska barnsins. Þegar barnið skilur að það geti haft áhrif á 

umhverfi sitt er lagður fyrsti grunnurinn að því að barnið skilji tengingu á milli 

orsaka og afleiðinga. Athafnir barna eru handahófskenndar framan af en með 

auknum þroska  taugakerfisins og frekari reynslu verða athafnir barnsins flóknari og 

markvissari. 

 

 Málþroski. Málstöðvarnar eru staðsettar í heilanum, í vinstra heilahveli 

samkvæmt rannsóknum hjá flestum en hjá örvhentum einstaklingum geta þær 

verið staðsettar í hægra heilahveli. Til þess að máltaka gangi eðlilega fyrir sig 

hjá einstaklingi þarf að örva málþroskann. Foreldrar og forráðamenn barns 

skipta þar mjög miklu máli og gagnkvæm samskipti á milli barns og 

umsjónaraðila (Sigríður Sigurjónsdóttir, 2013). Það er svokallað skeið sem 

kallast máltökuskeið þar sem flest öll börn læra móðurmálið sitt og er 

nauðsynlegt að börn nái máltökunni á þessu skeiði. Rannsóknir sýna að ef 

máltakan á að ganga vel fyrir sig þarf hún að fara fram fyrir 4-6 ára aldurinn 

(Sigríður Sigurjónsdóttir, 2000).                                                                                                                   

 Tilfinningaþroski eða tilfinningagreind. Þá er mikilvægt að einstaklingurinn 

hafi svokallaða sjálfsvitund. Það þýðir að einstaklingurinn er fær um að 

þekkja sínar eigin tilfinningar og skilgreina þær. Einstaklingurinn þarf að hafa 

stjórn á tilfinningum sínum og þekkja muninn á til dæmis reiði og gleði. 

Einstaklingurinn þarf einnig að geta sett sig í spor annarra og sýnt öðrum 

einstaklingum samkennd. Mannleg samskipti eru einnig mjög mikilvæg. Þetta 

þarf einstaklingur að hafa til að bera til að hægt sé að segja að hann hafi 

tilfinningagreind og tilfinningalegan þroska (Goleman, Daniel, 1995). 

 Félagsþroski. Margar kenningar hafa komið fram um hvernig félagsþroski 

myndast hjá börnum en hér verður eingöngu talað lítillega um kenningar 

Johns Bowlbys. Bowlby taldi að grunnurinn að persónuleika mannsins væri 

að finna í barnæsku. Ef barn lendir í áfalli eða í vanrækslu á þessum 

mikilvæga tímapunkti í barnæsku mótar það áframhaldandi félagsþroska og 

hefur varanleg áhrif á hann. Bowlby einbeitti sér að tengslum á milli móður 

og barns vegna þess að hann taldi að það væru sterkustu tengslin og hefðu 

mest um það að segja hvernig barninu vegnaði í framtíðinni. Bowlby var í 

samstarfi með Mary Ainsworth og skilgreindu þau tengsl á tvo vegu, 

ástríðutengsl (affectional bond) og væntumþykjutengsl (attachment bond). 

Ástríðutengsl eru tengsl á milli tveggja aðila sem endast lengi og 

væntumþykjutengsl eru tengsl þar sem einstaklingur finnur fyrir öryggi við 

annan einstakling. Talið er að börn myndi svokölluð væntumþykjutengsl við 

móður sína eða foreldra og foreldrar einnig til barnsins. 

 

2.4 Frávik í þroska 

Frávik í þroska og skerðingar af ýmsum toga eru töluverð algeng hjá börnum. Það 

eru til dæmis um 17% bandarískra barna með skerðingu eða frávik í þroska af 

einhverju tagi og börn sem þurfa ævilanga umönnun af einhverju tagi eru um 2% 

allra barna í heiminum (Batshaw, M., Pellegrino, L., Roizen, N., 2007). Algengustu 

frávik í þroska hjá börnum eru ADHD (Attention Deficit Hyperactivity Disorder), 

einhverfa, mótþróaþrjóskuröskun (Oppositional Defiant Disorder, ODD), 

hegðunarröskun (Conduct Disorder) og kvíði (Heilsugæslan, e.d.). 

 

- ADHD er röskun í taugaþroska og kemur hún fram sem 

einbeitingarerfiðleikar, athyglisbrestur, hreyfióróleiki og hvatvísi. 

Einstaklingur sem er með ADHD þarf samt ekki að hafa öll þessi einkenni 

heldur getur hann verið með eingöngu hluta af þeim (Heilsugæslan, e.d.).  

- Einhverfa er einnig röskun í taugaþroska og koma snemma fram ýmsir 

hegðunarerfiðleikar svo sem félagslegir erfiðleikar, erfiðleikar í tjáskiptum og  

sérkennileg hegðun með áráttukenndu ívafi (Evald Sæmundsen Ph.D, 2009). 

- Mótþróaþrjóskuröskun lýsir sér aðallega í hegðunarerfiðleikum og er þessi 

röskun algengust sem fylgiröskun hjá börnum með ADHD (Heilsugæslan, 

e.d.). 

- Hegðunarröskun er þegar mjög erfið hegðun er til staðar og þegar 

einstaklingur brýtur reglur síendurtekið og sýnir hegðun eins og árásargirni 

og þjófnað (Bára K. Gylfadóttir, 2010). 

- Kvíði er til staðar hjá öllum og getur hann verið hjálplegur við hinar ýmsu 

aðstæður en þegar kvíðinn er farinn að stjórna lífi einstaklingsins og valda 

honum erfiðleikum í daglegu lífi þá þarf hann á aðstoð að halda og flokkast 

það þá sem skerðing eða frávik (Dagmar Kr. Hannesdóttir, 2011).  

Þær skerðingar sem talað er um hér fyrir ofan eru skerðingar á andlega sviðinu en 

svo er líka talað um líkamlegar skerðingar og þar má nefna skerðingar eins og CP og 

Downs syndrome. Þessar skerðingar koma fram vegna erfða og líkamlegra galla. 

Downs syndrome kemur fram þegar auka gen eða erfðavísir verður til í hverri frumu 

líkamans og er fólk með Downs með aukaeintak af geni #21. CP eða Cerebral palsy 

er fötlun þar sem heilaskemmdir hafa orðið á meðgöngu eða í fæðingu en CP er líka 

erfðatengt og getur komið fram vegna gallaðra erfða eða gena. CP er algengasta 

tegund hreyfihamlana hjá börnum og er þá hreyfiþroskinn afbrigðilegur  og 

seinkaður vegna skaða eða áfalls á stjórnstöðvar hreyfinga í heila.  

 

Hvernig börnum með CP vegnar í lífinu er undir því komið hvernig þau eru 

meðhöndluð af umsjónaraðila eða forráðamönnum, hvernig þjálfun þau fá og hvaða 

tækifæri þau fá til að þroska sig andlega og líkamlega. Líkamleg þjálfun skiptir 

höfuðmáli í lífi einstaklings með CP til að hann geti þróast, þroskast og eflst og lifað 

betra lífi með sinni fötlun (Philip Barker, 2004). Einstaklingur með líkamlega fötlun 

og skerta hreyfigetu þarf á örvun að halda til að viðhalda og auka á hreyfifærni. 

Örvun á skynfærin er talin hafa mjög góð áhrif og getur haft bæði örvandi og 

slakandi áhrif á einstaklinginn. Farið verður betur í leiðir til örvunar í fjórða kafla.  

3 Skynörvun 

Hér í þessum kafla verður fjallað um skynörvun eða Snoezelen og þá sem komu fyrst 

fram með þessa hugmynd. Farið verður í um hvað skynörvun snýst og hvernig er 

hægt að vinna með einstaklingum með fötlun í gegnum skynörvun. Í þessum kafla 

verður einnig talað um hvernig hægt er að bæta líf einstaklingsins og farið verður í 

hvað eru góð lífsgæði, hvernig er hægt að valdefla einstaklinginn í stað þess að 

valdletja hann og skoðuð verða mannréttindi, hugmyndafræði um sjálfstætt líf og 

farið er aðeins í fötluarfræði. Að lokum koma nokkrar rannsóknir sem gerðar hafa 

verið á skynörvun og hegðun einstaklingsins. 

 

3.1 Hugmyndafræðin 

Snoezelen er enska heitið á nafninu skynörvun sem notað er á Íslandi. Snoezelen er 

stjórnað umhverfi sem byggist á skynjun einstaklings. Snoezelen er sérstaklega 

hannað fyrir einstaklinga með einhverfu og einstaklinga sem þurfa á örvun að halda í 

tengslum við skynfærin. Markmiðið er að veita jákvæða upplifun á fjölbreyttum 

skynáhrifum. Aðferðin vinnur með sjón, hljóðum, áferð, ilmi og hreyfingu. 

Snoezelen byggir á herbergi eða herbergjum sem eru með sérstaklega valin tæki og 

tól til að örva skynfæri einstaklinga. Snoezelen er blanda af sjónrænu og hljóðrænu, 

áferð og lyktarskyni og á þetta allt að vera örvað af umhverfinu.  

 

Mikilvægt er að Snoezelen herbergi eða rými sé fjölbreytt og sé fyrir mismunandi 

aldur og þroskastig einstaklingsins. Hugmyndafræði Snoezelen gengur út á að 

umhverfið sé öruggt og friðsælt. Mikilvægt er að börn og fullorðnir með ýmiskonar 

fatlanir njóti sín og að skilningarvitin örvist. Samræður í skynörvunarrýminu snúast 

um tilfinningalega tjáningu í tengslum við tilheyrandi upplifun. Þátttakendur upplifa 

sjálfsstjórn og uppgötva ýmis afrek í átt að sigri með auknu sjálfstrausti og um leið 

dregur það úr spennu einstaklingsins. Ekki eru gerðar væntingar um framfarir, aðeins 

um slökun (Snoezelen-multi sensory environments, e.d.).  

Þjónustunotanda og þjálfa er gefin sá möguleiki að ná tengslum gegnum 

aðalskynfærin og getur það þróast með tímanum til að nálgast skynörvun hvers og 

eins. Snoezelen veitir þjónustunotanda fjölþætta skynupplifun og getur hjálpað 

einstaklingi að minnka sjálfsörvandi og sjálfskaðandi hegðun. Möguleikarnir eru 

margir með Snoezelen, þar á meðal getur þjálfi náð tengslum við þjónustunotanda 

með tímanum og veitt honum hlýju og nærveru (Snoezelen-multi sensory 

environments, e.d.-2).  

 

Hugmyndafræðin á bakvið Snoezelen gengur út á að með skynjuninni geti maður 

fært fólki og sérstaklega börnum ánægjulegar upplifanir og tilfinningar. Takmarkið 

er að örvunin eigi sér stað í frumskynjun, það er að segja í gegnum heyrn, sjón, 

snertingu og lykt, í afslappandi umhverfi og einnig að einstaklingurinn finni til 

öryggis. Ólíkar skynupplifanir eru myndaðar og er tilgangur Snoezelen að gefa 

jákvæða reynslu af fjölbreytilegum skynáreitum til dæmis með hljóðum, mismunandi 

áferð, ljósum og lykt. Þjálfi getur stjórnað hinum ýmiskonar áreitum og þörfum 

ólíkra einstaklinga. Þjónustunotandi á að geta farið frá venjubundnu skynáreiti í 

amstri dagsins í umhverfi þar sem hann mun mögulega geta hvílt sig. Umhverfið 

veitir þar með þjónustunotanda færni á að læra á hið þægilega og jákvæða umhverfi 

(Snoezelen, e.d.). 

 

3.2 Upphafsmenn 

Skynörvun eða Snoezelen var fundið upp af tveimur þýskum meðferðaraðilum, Jan 

Hulsegge og Ad Verheul, á meðan þeir unnu í Hollandi á sjöunda áratugnum. Þeir 

unnu í miðstöð fyrir fólk með þroskahömlun og unnu þeir þessa hugmynd samhliða 

vinnunni. Þeir settu upp í tilraunaskyni rými með ýmsum hlutum eins og 

munstruðum pappír, hreyfimyndum með vatnshljóði, ýmsum hljóðfærum og 

lyktarsápum. Þeir kölluðu þetta Snoezelen sem er samsett af þýska orðinu 

„Snuffelen“ sem þýðir að sækja í og rannsaka og orðinu „Doezelen“ sem þýðir að 

slaka á. Þetta tilraunaverkefni sló algjörlega í gegn og hafði mikið að segja fyrir 

einstaklinga sem notuðu rýmið. Mikill vöxtur varð á notkun Snoezelen og voru ýmsir 

aðilar sem sýndu þessu mikinn áhuga. Í dag er Snoezelen vel þekkt og er unnið með 

það í yfir 30 löndum um allan heim (Snoezelen- multi sensory environments, e.d.).   

3.3 Möguleg uppsetning á skynörvunarherbergi 

Við uppsetningu á skynörvunarherbergi er mikilvægt að hafa jafnvægi á milli 

lýsinga, hljóða og lykta. Einnig er mikilvægt að hafa þægileg og sérvalin húsgögn og 

að rýmið bjóði upp á áreiti sem hefur örvandi og slakandi áhrif. Skynörvunin á að 

veita rólegt og afslappandi umhverfi og möguleikann á því að þjálfi og 

þjónustunotandi nái tengslum og skapi hlýju og nærveru sín á milli (Minner, 

D.,Hoffstetter, P., Casey, L. Og Jones, D., 2004). 

 

Hugmynd að uppsetningu skynörvunarherbergis: 

 Bekkur með venjulegri dýnu eða vatnsrúm. Hægt er að nota venjulega sæng 

eða svokallaða boltasæng. 

 Nuddbekkur sem er ætlaður fyrir skynörvun með snertingu og nudd eins og 

þurrburstun. 

 Svartur hellir sem er með ljósum í lofti sem skipta litum. Þar geta börn legið 

og slakað á. 

 Ýmiskonar ljós, lampar og ljósleiðara sem hægt er að hengja upp á veggi. 

 Boltabað þar sem boltar eru annaðhvort hvítir eða marglitaðir. Hvitir boltar 

eru slakandi og marglitaðir boltar eru örvandi. 

 Hengirúm þar sem einstaklingur getur legið. Ef einstaklingur liggur þversum í 

rúminu þá er það slakandi en ef hann liggur langsum  þá er það örvandi. 

 Myndvarpi sem endurvarpar hreyfimyndum á vegg með hljóði sem getur haft 

bæði slakandi og örvandi áhrif.  

 

Þróun tækninnar er alltaf að verða betri og betri og það að geta haft þessa hluti í 

skynörvunarherbergi gerir rýmið að nokkuð góðu rými. Það er alveg hægt að útbúa 

skynörvunarrými með færri hlutum en upptaldir eru hér að ofan og þjóna þeir samt 

sama tilgangi og hafa sömu áhrif. 

3.4 Hugmyndafræðin um sjálfstætt líf  

Hugmyndafræði um sjálfstætt líf og upphaf þess má rekja aftur til Bandaríkjanna til 

ársins 1970. Alveg síðan þá hefur hugmyndafræðin breiðst út um allan heim og er 

orðin sterk alþjóðleg hreyfing í dag sem kallast Independent Living Movement. 

Fyrstu samtökin um sjálfstætt líf voru stofnuð árið 1972 í Bandaríkjunum og var það 

maður að nafni Ed Roberts sem var frumkvöðull að samtökunum. Hann lamaðist í 

kjölfar lömunarveiki og barðist fyrir því að fá inngöngu í Berkeley háskólann í 

Kaliforníu. Þótt umsókn hans hafi verið samþykkt var honum sjálfum hafnað vegna 

fötlunar sinnar. Í kjölfarið hófst barátta fatlaðra nemenda í sama háskóla fyrir 

auknum réttindum og bættu aðgengi á háskólasvæðinu.  

 

Þeir bentu meðal annars á að fatlað fólk væri hæfast til að meta sínar eigin þarfir og 

að það væri kostnaðarminna að færa þjónustuna inn á heimili þeirra heldur en að reka 

fyrir það sérstakar heilbrigðisstofnanir. Í kjölfarið var þjónustunni við nemendurna 

breytt á þann hátt að nemendur tóku þátt í að skipuleggja hana og ákveða hvar, 

hvenær og hvernig henni væri háttað. Þannig var risið upp á móti hinni hefðbundnu 

þjónustu sem er undir stjórn fagfólks og ákveða þjónustuþörfina fyrir 

þjónustunotanda (Hrefna K. Óskarsdóttir og Rannveig Traustadóttir, 2008; Vilborg 

Jóhannsdóttir, Freyja Haraldsdóttir og Rannveig Traustadóttir, 2009).  

 

Mannréttindi eru náttúrulegur og siðferðislegur réttur mannsins, réttur hans til að 

vera manneskja. Í sjálfstæðisyfirlýsingu Bandaríkjanna frá 4. júlí 1776 eru 

mannréttindi sögð forsendur lífsgæða, allir menn séu skapaðir jafnir og réttur þeirra 

til lífs, frelsis og að leita hamingjunnar er óumdeilanlegur (Ástríður Stefánsdóttir).  Í 

65. gr. Stjórnarskrár Íslands kveður á um að: „ Allir skulu vera jafnir fyrir lögum og 

njóta mannréttinda án tillits til kynferðis, trúarbragða, litarháttar, efnahags, ætternis 

og stöðu að öðru leyti”. Mannréttindayfirlýsing Sameinuðu þjóðanna verja  þessu til 

viðbótar einstaklinginn fyrir afskiptum ríkisins og rétti hans til sjálfstæðs lífs. 

Mannréttindayfirlýsingin olli straumhvörfum með því að höfða ekki aðeins til réttar 

einstaklingsins og frelsis hans heldur líka að velferð hvers og eins og varðar allt 

mannkynið. Öllum ber skylda til að standa vörð um grundvallarrétt einstaklingsins 

(Ástríður Stefánsdóttir, 2011). 

Talið er að um 650 milljónir manna eða um 10% alls mannkyns búi við 

einhversskonar fötlun. Samningur Sameinuðu þjóðanna um réttindi fatlaðs fólks varð 

til vegna þess að það hafði sýnt sig og sannað að lög, reglugerðir og 

mannréttindayfirlýsingin, þrátt fyrir að hún höfði til alls mannkyns, dugðu ekki til að 

tryggja réttarstöðu fatlaðs fólks. Þessum samningi er ætlað að vera leiðbeinandi við 

gerð laga og reglugerða aðildarþjóða Sameinuðu þjóðanna og efla réttindagæslu 

fatlaðs fólks á alþjóðavettvangi. Samningurinn hefur orðið til þess að ryðja úr vegi 

hinum læknisfræðilega skilningi á fötlun og hinn félagslegi skilningur og rétturinn til 

sjálfstæðs lífs rutt sér til rúms. Barnasáttmálinn kom til á sama hátt og samningurinn 

um réttindi fatlaðs fólks, til að skapa meiri umgjörð um hóp einstaklinga sem hafa 

þörf fyrir aukna vernd (Vilborg Jóhannsdóttir og Freyja Haraldsdóttir, 2011; Ástríður 

Stefánsdóttir, 2011). Mannréttindi eiga að vernda rétt hins almenna borgara 

sérstaklega gegn ríkisvaldinu en einnig að koma í veg fyrir að samfélagið neiti 

ákveðnum hópi fólks um jöfn réttindi á við aðra (Árni Helgason, 2009). 

 

3.5 Fötlunarfræði 

Fötlunarfræði er fræðigrein sem rannsakar og vinnur að bættum mannréttindum og 

lífsgæðum fyrir fatlað fólk (Rannveig Traustdóttir, 2003). Um er að ræða nýja 

fræðigrein sem á upphaf sitt að rekja til tíunda áratugar síðustu aldar. Í flestum 

rannsóknum innan fötlunarfræða er fatlað fólk virkt og leiðandi í þeirri vinnu sem 

fram fer. Rannveig (2003) segir að slíkar rannsóknir séu ekki eingöngu ,,um fatlað 

fólk en fyrir fatlað fólk “. Grunnurinn kemur meðal annars frá mótmælum fatlaðs 

fólks gegn félagslegri einangrun og kröfunni um rétt til eðlilegs lífs, jafnréttis og 

fullra mannréttinda eins og aðrir þegnar samfélagsins (Rannveig Traustadóttir, 2004). 

Hreyfing fötlunarfræðinnar hófst sem barátta einstaklinga en fluttist fljótlega inn í 

háskóla þar sem fræðimenn fóru að taka þátt í baráttunni gegnum skrif sín og 

rannsóknir. Markmið fötlunarfræðinnar er brjóta á bak aftur ósýnileika fatlaðs fólks í 

rannsóknum. Enn fremur að gagnrýna þær rannsóknaraðferðir sem notaðar hafa verið 

og hafa jafnvel átt þátt í að viðhalda þeirri niðurlægingu og undirokun sem fatlað 

fólk hefur búið við (Rannveig Traustdóttir, 2004). Fötlunarfræði er fræðigrein þar 

sem fatlað fólk tekur virkan þátt í rannsóknum. Þannig er litið á það sem 

grundvallaratriði að rannsóknir og kennsla séu framkvæmdar af fötluðu fólki eða í 

samvinnu við það (Morris, 2001). 

 

Kenningar um eðlilegt líf og fulla þátttöku í samfélaginu komu fyrst fram á 

Norðurlöndunum. Bengt Nirje er talinn vera upphafsmaður fyrsta baráttuhópsins, 

fólk með þroskahömlun í Svíþjóð. Nirje er einnig upphafsmaður hugmyndarinnar um 

eðlilegt líf og samfélagsþátttöku fatlaðs fólks. Nirje var upphafsmaður um 

kenninguna Normalisering og Intergrering í Svíþjóð. Normalisering er eðlilegt líf og 

Intergrering er full þátttaka. Normalisering var tengd við stofnanir á þessum tíma. 

Hugmyndafræði um að hægt væri að normalisera stofnanir, sem sagt að gera þær 

eðlilegar og hugmynd um að hægt væri að lifa eðlilegu lífi inni á stofnun. Hugmynd 

um að normalisering væri lækning á fatlað fólk. Hugmyndafræði Nirje var sú að 

hægt væri að stofna stóra stofnun þar sem fatlaðir gætu lifað eðlilegu lífi og sótt 

skóla innan stofnunarinnar. Síðar sáu hann og annar upphafsmaður þessarar 

hugmyndar að það væri ekki hægt að normalisera stofnanir (Guðrún V. Stefánsdóttir, 

2008). 

 

Wolf Wolfensberger kom fram í Bandaríkjunum og Kanada með nýja kenningu. 

Wolfensberger byggði á kenningum Erwing Goffman um brennimerkingu og frávik, 

það að fötlun er félagslega mótuð eða sköpuð þ.e.a.s. fólkið og samfélagið ákveður 

hvað fötlun er og stimplar fólk sem er öðruvísi sem fatlað. Wolfensberger kynntist 

hugmyndafræði Nirje og fór að þróa hana og kom með aðra sýn á hana. 

Wolfensberger kallar sína hugmyndafræði, gildisaukandi félagsleg hlutverk (social 

role valorization). Niðurstöður rannsókna sem Wolfensberger gerði, urðu þær að ekki 

er hægt að laga stofnanir, ekki er hægt að eiga eðlilegt líf á stofnun, stofnun er alltaf 

stofnun. Rannsókn Wolfensberger markar upphaf þess að stofnanir voru lagðar niður. 

Fatlað fólk er ekki lagað. Hugmyndafræði Wolfensberger er meira í anda þess sem er 

í dag  (Guðrún V. Stefánsdóttir, 2008).  

 

Hugarfarsbreytingin hefur verið mikil. Hún hefur færst úr því að fötluð börn voru 

álitin ávöxtur synda foreldranna, haldin illum anda og þess að vera félagslegt 

vandamál, sem var viðhorfið sem ríkti við upphaf iðnbyltingarinnar, til þess að teljast 

hluti af mannkyninu. Fólk með sömu grundvallarréttindi og aðrir. Hver einasta 

manneskja hefur eitthvað fram að færa, hefur rétt á að vera til og lifa sjálfstæðu lífi 

(Helga Baldvins – og Bjargardóttir og Hanna Björg Sigurjónsdóttir, 2011). Að hafa 

sjálfur rétt á því að taka sínar eigin ákvarðanir og stjórna sínu lífi er mjög mikilvægur 

hluti af lífinu og eru það sjálfsögð mannréttindi hvers einstaklings. 

Sjálfsákvörðunarréttur er réttur sem hver manneskja hefur til að taka sjálfstæðar 

ákvarðanir um það sem hún telur vera rétt fyrir sig og einnig  felur það í sér að geta 

framkvæmt þær langanir sem manneskjan hefur. Hver einstaklingur vill öðlast 

sjálfstraust og sjálfsvirðingu, fara í gegnum lífið og geta tjáð skoðanir sínar, 

tilfinningar og óskir (Goodley, 2000). 

 

3.6 Lífsgæði 

Lífsgæði fatlaðs fólks eru með hverju árinu að þróast og verða betri. Með lokun 

stórra stofnanna og breyttum áherslum í lögum og samfélaginu hafa einstaklingar 

með þroskahömlun fengið aukið frelsi, sjálfræði og sjálfstæði. Hlutlægir og huglægir 

þættir á hinu mannlega lífi eiga rætur sínar í húmanistiskum hugmyndum um 

manngildi og það er aðal áherslan í kenningum um lífsgæði. Samkvæmt Cummins 

(1997) eru minnihlutahópar ávallt í meiri hættu á því að lifa við verri skilyrði en 

almenningur í samfélaginu. Það er því búið að setja fram ákveðnar skilgreiningar á 

því hvað eðlileg lífsgæði eru fyrir einstakling með fötlun. Að lifa eðlilegu lífi og taka 

virkan þátt í samfélaginu gerir einstaklingnum kleift að þroskast og lifa 

hamingjusömu lífi. Samkvæmt Brown skilgreinir hann lífsgæði svo: 

 

 „Hugtakið lífsgæði er notað til að lýsa lífsaðstæðum einstaklings í heild. 

Það varðar alla lífsþætti samtímis á þeim forsendum að þeir séu innbyrðis 

tengdir og séu líka undir áhrifum af og tengdir öllum þáttum 

umhverfisins sem einstaklingur býr við. Það varðar einnig öll þau ferli 

sem leiða til aukinna lífsgæða svo sem einstaklingsbundnar ákvarðanir“ 

(Brown and Brown, 2003). 

Það er misjafnt hvað fólk skilgreinir sem lífsgæði. Það vilja ekki endilega allir það 

sama og telja sumir það vera lífsgæði að fá mat á diskinn sinn á hverjum degi aðrir 

telja það vera lífsgæði að fá að mennta sig og enn aðrir telja lífsgæði vera að halda 

góðri heilsu langt fram eftir aldri. Alþjóðaheilbrigðisstofnunin (WHO) hefur 

skilgreint lífsgæði þannig að hugsa verði um þau í samhengi við þróun samfélagsins 

sem og þarfir samfélagsþegna. Þetta er huglægt mat á aðstæðum einstaklinga eða 

hópa sem verða fyrir áhrifum frá ýmsum þáttum eins og þeim sem ákvarða heilsu og 

hamingju, menntun, félagslega og vitsmunalega fullnægju, frelsi, réttindi og kúgun 

(World Health Organisations, 2003). 

 

Margar breytingar til hins betra hafa orðið á málefnum fatlaðs fólks og hafa lífsgæði 

þessa hóps batnað töluvert á síðastliðnum áratugum. En það má alltaf gera betur og 

enn í dag ríkir sá hugsanaháttur að einstaklingur með fötlun eigi að vera á stofnun 

eins og til dæmis sambýli. Þó er verið að leggja sambýlin niður hægt og bítandi og 

koma með fleiri þjónustuíbúðir fyrir fatlað fólk og er það jákvæð þróun. Stundum eru 

einstaklingar sem bjuggu á stofnunum hér áður fyrr fastir í siðum og venjum frá þeim 

tíma og getur verið erfitt að breyta út af vananum hjá þeim og er mikilvægt að 

þroskaþjálfar miði að því að breyta þessu mynstri til góðs fyrir einstaklinginn. 

 

3.7 Valdefling  

Valdefling eða empowerment á rætur sínar að rekja til mannréttindabaráttu á sjöunda 

áratugnum meðal fatlaðs fólks og hefur verið notað í tengslum við ólíka 

minnihlutahópa. Valdefling snýst um mannréttindi, lífgæði, breytingar á viðhorfum 

og breytingum á þjónustu. Valdefling felst í því að fólk hafi vald yfir sínu eigin lífi. 

Hver það er sem einstaklingur, aðstæðum sínum og þörfum. Valdefling felur í sér að 

fólk geti tekið sínar ákvarðanir sjálft, tjáð tilfinningar sínar, væntingar og óskir. 

Hugtakið valdefling  getur haft mismunandi merkingu og hafa fræðimenn innan 

margvíslegra fræðasviða reynt að finna eina rétta skýringu en hugtakið er svo 

teygjanlegt og bíður upp á svo margvíslegar túlkanir. Lög um málefni fatlaðs fólks 

segja að tryggja eigi fötluðu fólki jafnrétti og sambærileg lífskjör á við aðra og um 

leið eigum við að skapa skilyrði til að fólk með fötlun geti lifað eðlilegu lífi (Hanna 

Björg Sigurjónsdóttir, 2006). 

Samkvæmt Guðrúnu V. Stefánsdóttur þá er valdefling hugtak sem er mikið notað í 

fötlunarfræði og þroskaþjálfafræði og hefur verið skilgreint sem félagslegt ferli sem á 

sér stað í samskiptum við aðra og er ætlað að styrkja sjálfsskilning og sjálfstraust 

manneskjunnar. Þetta er ferli sem á sér stað innra með einstaklingi og er háð getu 

einstaklingsins til að gera sér grein fyrir eigin getu. Hins vegar eins og Guðrún 

(2008) fjallar um þá snýr valdefling oft ekki bara að einstaklingnum sjálfum heldur 

einnig að umhverfi hans, samfélagslegum viðhorfum, fjölskyldu, þjónustuveitendum, 

heilbrigðiskerfi og félagslegu kerfi.  

 

Morris (2001) bendir á að hefðbundin þjónusta við fatlað fólk er oft ekki valdeflandi 

og ekki alltaf til þess fallin að gera fólki kleift að lifa eðlilegu lífi Þjónustan þarf að 

vera byggð á þörfum hvers og eins einstaklings til þess að geta verið raunverulega 

valdeflandi fyrir fatlað fólk. Einnig bendir hann á að viðhorf samfélagsins til fötlunar 

getur haft áhrif á þá þjónustu sem fatlað fólk fær og jafnframt haft niðurlægjandi 

áhrif á sjálfsálit hjá þeim og tekur dæmi um fatlaða foreldra sem forðast að sækja sér 

þjónustu fyrir börn sín þar sem þau óttast að börnin verði tekin af þeim. 

 

Fræðimennirnir Cockram og Cocks segja að víddir valdeflingar séu tvær. Frelsi frá 

óþarfa þvingunum og valdbeitingum er annars vegar og hinsvegar hefur einstaklingur 

frelsi til að þróa hæfileika sína. Hugtakið hefur þrenns konar merkingu samkvæmt 

þeim. Persónuleg valdefling er fyrsta merking hugtaksins og þar sem einstaklingur 

fái að upplifa að þrátt fyrir skerðingu hans þá geti hann ekki stýrt viðhorfi og 

framkomu fólks gagnvart sér. Í annarri merkingu er að einstaklingurinn geti öðlast 

frelsi með því að víkja frá hinum formlegu þjónustustofnunum. Skýringin fyrir því er 

að einstaklingur fær yfirleitt ekki þá þjónustu sem til er, líkt og á sambýlum og 

vernduðum vinnustöðum. Þjónustan er ekki mótuð í kringum einstaklinginn heldur er 

einungis nýtt það sem samfélaginu hentar. Í þriðja lagi að einstaklingurinn fái að 

öðlast frelsi frá viðhorfum hinna opinberra stofnanna samfélagsins. Einstaklingurinn 

fær þannig valdeflingu að umhverfi sínu, samfélagslegum viðhorfum, fjölskyldu, 

þjónustuveitendum, heilbrigðis – og félagslegu kerfi  (Guðrún V. Stefánsdóttir, 

2008).  

3.8 Rannsóknir 

Hér á landi er stutt síðan að farið var að gera tilraunir með skynörvun og byggja upp 

rými og herbergi með skynörvun í huga en þeim hefur fjölgað jafnt og þétt og núna 

eru nokkrir skólar og hæfingarstöðvar komin með rými og herbergi sem nýtist undir 

skynörvun fyrir fatlaða einstaklinga sem þurfa á því að halda. Skynörvun er 

sérstaklega notuð þegar um skyntruflanir eru að ræða hjá einstaklingum og einnig 

þegar um skerta líkamsstarfsemi og líkamsvitund er að ræða. Með skynjun nemum 

við áreiti í umhverfinu. Við höfum að jafnaði sjö tegundir af skynfærum sem eru 

sjón, heyrn, lyktar-, bragð- og snertiskyn en einnig höfum við stöðuskyn og 

jafnvægisskyn (Sérkennslutorg, e.d.).  

 

Stutt er síðan byrjað var að kenna skynörvun með snertingu hér á landi og er það 

notað í skynörvunarrýminu í Klettaskóla. Sú sem kennir skynörvun með snertingu 

hér á landi er Birgith Grundberg og kemur hún frá Svíþjóð.Verið er að vinna 

rannsóknir á Karolinska sjúkrahúsinu í Stokkhólmi á áhrif þessarar meðferðar og 

verður spennandi að fylgjast með þeirri þróun og niðurstöðum úr rannsókninni þar 

sem þessi meðferð virðist vera að gera góða hluti og á eftir að koma mun meira við 

sögu í framtíðinni í tengslum við skynörvun fyrir einstaklinga með skerta 

líkamsvitund (Félag íslenskra heilsunuddara, e.d.).  

  

Einhverjar erlendar rannsóknir eru til á því hvernig hægt er að draga úr 

sjálfsskaðandi hegðun einstaklings með reglulegri notkun skynörvunarrýmis. Þar 

kemur fram að bæði sjálfsskaðandi hegðun og árásargirni hjá einstaklingi minnkaði 

verulega eftir að hann var búinn að vera í skynörvun. Það kom einnig fram að frekari 

rannsókna væri þörf til að komast að því hvað skynörvun virkilega getur gert fyrir 

einstakling með mikla líkamlega og andlega skerðingu (N. Singh, G. Lancioni, A. 

Winton, E. Molina, M. Sage, S. Brown, 2004).  

 

Önnur rannsókn sýndi fram á að með reglulegri notkun á skynörvun væri hægt að 

minnka kvíða og áhyggjur hjá einstaklingum og er þá verið að tala um hegðun eins 

og grátköst, kvíðaköst og sjálfsskaðandi hegðun eins og bit, klór og fleira. Þessi 

rannsókn sýndi að með því að fá slökun í skynörvunarrými mætti laga þessa hegðun 

verulega (B. Pfeiffer, M. Kinnealey, 2003). Þessar rannsóknir voru báðar gerðar til 

að rannsaka skaðandi hegðun einstaklingsins gagnvart sjálfum sér og öðrum. 

Rannsóknirnar voru gerðar á hæfingarstöð fyrir einstaklinga með þroskahömlun og 

alvarlega krefjandi hegðun. Einstaklingarnir í þessari rannsókn voru þrír fullorðnir 

með einhverfu, þroskahömlun og mjög mikla hegðunarerfiðleika. Á þeim tíma sem 

rannsóknin var gerð voru þessir einstaklingar búnir að vera á hæfingarstöðinni í sex 

ár. Rannsóknin var framkvæmd þannig að einstaklingarnir fóru inn í 

skynörvunarherbergi og voru þar í ákveðinn tíma á hverjum degi í nokkra daga. 

Síðan komu dagar þar á eftir þar sem þeir fóru ekkert inn í skynörvunarherbergið. 

Ferlið var allt skráð niður og var hegðun og líðan einstaklinganna skoðuð út frá þessu 

(B. Pfeiffer, M. Kinnealey, 2003). 

 

Sigríður Sigurjónsdóttir (2003) gerði íslenska rannsókn á átján nemendum sem höfðu 

verið í sérdeild í að minnsta kosti eitt ár vegna náms-, hegðunar- og/eða félagslegra 

örðugleika. Rannsóknin beindist annars vegar að reynslu þátttakenda á því að vera í 

sérdeild og hins vegar að árangri þeirra í lífi og starfi eftir að grunnskólanámi þeirra 

lauk. Rannsóknin var gerð á árunum 1999-2000 og voru þátttakendur ungmenni sem 

komu frá fimm mismunandi skólum á höfuðborgarsvæðinu og voru á aldrinum 13-15 

ára. Ungmennin höfðu öll hafið nám í almennum bekkjum og hafði enginn þeirra 

fengið greiningu við upphaf grunnskólagöngu. Það fór ekki að bera á erfiðleikum hjá 

þeim fyrr en eftir að skólaganga þeirra hófst. Skólagangan var flest öllum erfið og 

margir höfðu átt við mikla hegðunar- og námserfiðleika að stríða. Þátttakendurnir 

fundu allir fyrir því að skólinn hafði fáar lausnir fyrir þá. 

 

Ungmennin höfðu langflest stundað eitthvað nám eftir að þau luku námi sínu í 

sérdeildinni. Allir nema einn höfðu fallið eða fengið undanþágu á samræmdu 

prófunum. Flest öllum fannst undirbúningurinn úr sérdeildinni of stuttur, fornámið 

var þeim erfitt og voru margir sem flosnuðu upp úr fornáminu. Hinsvegar lauk 

helmingur nemendanna fornáminu, margir fóru út á vinnumarkaðinn og nokkrir 

héldu áfram með mismunandi árangri.  

 

Ályktun Sigríðar út frá rannsókninni er að sérdeildir eiga að halda áfram að leggja 

kapp á að finna sterkar hliðar hjá nemendum sem gengur illa í námi. Þessum átján 

nemendum leið öllum illa inn í almennum bekk því þar fengu þeir ekki kennslu við 

hæfi og þarfir þeirra voru ekki virtar. Hins vegar kom einnig fram að nemendum 

fannst þeir útundan í sérdeildinni og eins fannst þeim námsefnið of létt og því voru 

þeir ekki nægilega tilbúnir að fara í framhaldsnám. En þeim leið samt betur í 

sérdeildinni því þar fengu þeir námsefni við hæfi, hvatningu og stuðning. 

Þátttakendurnir voru allir á því máli að kennarar í almennum bekkjum eiga að hafa 

námsefni sem hæfir hverjum og einum nemanda sem sagt einstaklingsmiðað nám. 

(Sigríður Sigurjónsdóttir, 2003).  

4 Leiðir og líkön 

Í þessum kafla verður fjallað um leiðir til þess að auka lífsgæði fatlaðra barna. Ýmsar 

leiðir eru til þess og verður fjallað um nokkrar aðferðir hér og notkunarmöguleikar 

ræddir. Skynörvun er víðtæk aðferð og hægt er að nota hana á mismunandi vegu. Hér 

verður farið í skynörvun með snertingu, Lilli Nielsen aðferðina, Waldon 

kennsluaðferðina og Líkamsvitund, tengsl og boðskipti. 

 

4.1 Skynörvun með snertingu 

Eins og fram kemur hér að ofan þá er stutt síðan farið var að kenna skynörvun með 

snertingu hér á landi. Þetta meðferðaúrræði er einkum notað til að örva einstaklinga 

með skerta líkamsstarfsemi og líkamsvitund. Þessi meðferð á að auka líkamsvitund 

einstaklingsins auk þess sem hún bætir blóðflæði, meltingu, linar verki og eykur 

lífsgæði ásamt ýmsu öðru. Meðferðin byggist upp á léttum strokum og þrýstingi á 

húðina sem á að örva hana (Félag íslenskra heilsunuddara, e.d.). Í viðtali sem við 

tókum við Ernu Kjartansdóttur í Klettaskóla segir meðal annars að þessi meðferð sé 

að gera góða hluti og sér hún miklar framfarir hjá einstaklingum sem höfðu verið 

með mikla snertifælni. 

  

4.2 Lilli Nielsen 

Dr. Lilli Nielsen er dönsk kona sem þróaði þessa hugmyndafræði. Aðferðin var 

sérstaklega hugsuð fyrir blind börn en síðar kom í ljós að hún nýttist líka fötluðum 

einstaklingum sem hafa andlegan þroska á við þriggja og hálfs árs eða yngri. Þessi 

hugmyndafræði er kölluð Lilli Nielsen eða Active learning nálgunin og miðar af því 

að einstaklingur með fötlun geti lært ekki síður en einstaklingur sem ekki er með 

fötlun. Einstaklingur fær tækifæri til að læra í gegnum umhverfið, með því að kanna 

og prófa. Sett er upp umhverfi þar sem einstaklingur fær tækifæri til að koma við 

hluti, hreyfa sig og kanna umhverfið. Notaðir eru hlutir sem hafa mismunandi áferð, 

titra eða eru með einhversskonar hljóð, hlutir sem eru mjúkir eða hafa mjúka áferð og 

óhætt er að setja þá upp í sig án þess að þeir meiði (LilliWorks Active Learning 

Foundation, 2013). 

  

Dr. Lilli Nielsen var alin upp með fjórum blindum systkinum, hafði gífurlega mikla 

reynslu og vann með fötluðum börnum í yfir fjörtíu ár. Við starfslok sín fékk hún 

verðlaun frá drottningu Danmerkur sem er einskonar fálkaorða Danaveldis. Lilli 

hafði þá skoðun að allir gætu lært og það fer eftir foreldrum, þjálfurum og kennurum 

hvernig barninu gengur (LilliWorks Active Learning Foundation, 2013). Lilli 

Nielsen hugmyndafræðin er uppeldisfræðileg aðferð til þess að örva þroska mikið 

fatlaðra barna.  

 

Árið 1941 byrjaði Lilli ásamt starfsfólki sínu að finna þjálfunaraðferðir fyrir blind og 

þroskahömluð börn. Lilli myndaði 15 barna hóp sem kom til hennar og þar voru 

börnin skoðuð í leik og starfi og reynt að komast að því hvað kæmi þeim til þroska. 

Hún varð að horfa á heilbrigt barn í tvö ár til þess eins að sjá hvað heilbrigt barn gerir 

dag frá dagi. Út frá þroskaferli heilbrigða barnsins fóru þau að athuga hvaða dyr 

stæðu þroskahömluðu börnunum opnar og hvernig börnin gætu nýtt sér umhverfið 

sitt til þess að þroskast. Hún taldi að við þroskumst af því sem við lærum þegar við 

erum ung (LilliWorks Active Learning Foundation, 2013). 

 

Hún gerði grunnmat á sjón, heyrn, snerti- og vöðvaskyni. Hún taldi að það væri 

mikilvægt að barn geti fundið hluti sem það hefur glatað úr greipum sér. Einnig er 

mikilvægt að börn geti tengt saman hluti til dæmis er hægt að láta tvö börn tengja 

saman dós og lok. Í leik við börnin er mikilvægt að nota hluti sem við notum í 

daglegu lífi líkt og bolla, bursta og diska. Þetta eru allt hlutir sem við notum í hinu 

daglega lífi. Munnsvæðið hjá einstaklingum með þroskahömlun er eitt af þeim 

svæðum sem þau eru mjög upptekin af. Þarf þá að finna eitthvað sem gefur frá sér 

hljóð svo barnið getið notað munninn líkt og munnhörpu. Við örvun barnsins á að 

þjálfa húðskynið því blint barn sér með höndunum, húðskynjun örvar þroska 

barnsins (LilliWorks Active Learning Foundation, 2013). 

4.3 Waldon kennsluaðferðin  

Til að fá upplýsingar um Waldon kennsluaðferðina leituðum við til Höllu Hörpu 

Stefánsdóttur en hún hefur meðal annars sótt námskeið hjá Jiri Berger sem haldið var 

í Safamýrarskóla. Samkvæmt Höllu Hörpu er tilgangur Waldon aðferðarinnar að 

þroska almennan skilning hjá einstaklingum með miklar boðskipta- og 

þroskahömlun. Almennur skilningur þroskast frá frumstæðum, meðfæddum 

viðbrögðum nýbura til lærðra og sífellt flóknari athafna og er það þá orðið sérhæfður 

skilningur. Ef skortur er á frumstæðum viðbrögðum eins og skynviðbrögðum er 

mikilvægt að búa til skipulagt og sérhæft umhverfi til þess að auðvelda örvun og 

þjálfun á þessum viðbrögðum. Almennur skilningur þroskast við athafnir þar sem 

einstaklingur hefur tök á að sýna frumkvæði og stjórna sjálfur. Einstaklingur tileinkar 

sér almennan skilning fyrst og fremst vegna ánægjunnar af eigin athöfnum en ekki 

vegna umbunar frá öðrum, innri umbun. Sérhæfður skilningur þroskast fyrst og 

fremst af þeim árangri sem einstaklingurinn nær og fær umbun fyrir, ytri umbun. 

Waldon nálgunin byggir á því að einstaklingur tileinki sér frekar almennan skilning 

heldur en sérhæfðan skilning. 

 

Í þjálfunarstund Waldons er byggt á þremur grundvallaratriðum: 

1. Námskenningu sem er forsenda námsárangurs þar sem einstaklingur upplifir 

gleðina af eigin athöfnum. Þegar einstaklingur leggur sig meira fram mun 

hann finna meiri ánægju og mun hann finna hina innri umbun.  

2. Kenningu um þroska en þar segir til um hver eru mikilvægustu svið 

almenns skilnings og framvindu þroskans. 

3. Kenningu um þroskahömlun þar sem greinir frá helstu tegundum og 

orsökum hegðunar- og námsörðugleika.  

  

Með þessum kenningum er hægt að auðvelda þjálfanum að skilja hvernig þjálfa má á 

árangursríkan hátt hvernig hann getur kennt og hvað hann á að nota við þjálfunina. 

4.4 Líkamsvitund, tengsl og boðskipti (L.T.B) 

Líkamsvitund, tengsl og boðskipti er æfingakerfi sem er hannað af Marianne og 

Christopher Knill. Þau eru menntuð í sérkennslu og tónlistarþjálfun og hafa í mörg ár 

starfað með mjög þroskaheftum börnum og unglingum. Einnig hafa þau starfað með 

fjölfötluðum einstaklingum og börnum með geðræn vandamál. Þau hafa starfað mest í 

Noregi en einnig í Bretlandi og Kanada. Þau hafa verið dugleg við að halda námskeið 

fyrir starfsfólk við stofnanir og skóla fyrir þennan hóp nemenda. Æfingakerfin eru 

fyrir einstaklinga með mikla boðskipta- og þroskahömlun og er þetta sérstök 

nálgunarleið að einstaklingnum. Um er að ræða fimm einingar eða diska; kerfi 1, 2, 3, 

og 4 og undirbúningskerfi ásamt handbók.  

 

Þessum æfingakerfum er ætlað að vera sveigjanleg hjálpargögn fyrir einstaklinga sem 

eru með hömlun á sviði skilnings, skynjunar, hreyfifærni og/eða samskipta við aðra. 

Þeir sem ekki búa við fötlun öðlast almennt vitneskju um notagildi stoð- og vöðvakerfi 

líkamans í leik og við það að takast á við fjölbreytt viðfangsefni í umhverfinu á fyrstu 

þroskaárum sínum. Einstaklingar með þessa tilteknu hömlun þurfa aðstoð við að öðlast 

þessa vitund. Skipulögð samskipti, nálægð í tíma og rúmi, leiðir til tengsla. Skipulögð 

hreyfiþjálfun, nálgunarleið, gefur möguleika á aukinni vitneskju um líkamann og gefur 

einnig tilefni til boðskipta (Marianne og Christopher Knill, 1983).  

 

Barn sem ekki er með eðlilegar þroskalíkur getur átt það á hættu að geta ekki nýtt 

þroskamöguleika sína til fulls. Börnin ná ekki þessum eðlilegu samskiptum við 

umhverfið og geta fengið lélega líkamsvitund og líkamsstjórn. Með því getur barnið 

átt í erfiðleikum með að mynda hæfileika til tengsla og boðskipta (Marianne og 

Christopher Knill, 1983). Tónlist er mikið notuð og er það gert til að vekja áhuga og 

athygli einstaklingsins. Það hefur einnig sýnt sig að þegar hlustað er á tónlist og unnið 

eftir henni þá eykur það getu einstaklingsins í námi.  Æfingarnar eru gerðar í náinni 

samvinnu við einstaklinginn. Með þessum æfingum veitir maður einstaklingnum 

kunnáttu á líkama sinn, orðaforði eykst og tilfinningaleg og félagsleg samskipti verða 

betri (Marianne og Christopher Knill, 1983). 

5 Hlutverk þroskaþjálfans 

Í þessum kafla verður talað um hvaða hlutverki þroskaþjálfar gegna í starfi með 

einstaklingum með fötlun. Lög og reglugerðir þroskaþjálfa eru skoðaðar og einnig 

siðareglur þroskaþjálfa. Aðeins er farið í mannréttindi og mannréttindayfirlýsinguna. 

Að lokum eru viðtöl sem við tókum á meðan ritgerðin var skrifuð og þar er skoðað 

hvað viðmælendur telja vera hlutverk þroskaþjálfans. 

 

5.1 Þroskaþjálfinn 

Grunnurinn að starfi þroskaþjálfa er að bæta lífsskilyrði og lífsgæði fólks og einkum 

hefur starfsvettvangur þeirra verið í þjónustu við fólk með þroskahömlun. 

Mannréttindabarátta fyrir þennan hóp, aukning á réttindum þeirra og virðing fyrir 

sjálfsákvörðunarrétti þeirra hefur verið hornsteinn í starfi þroskaþjálfa undanfarin ár. 

Margt hefur breyst frá því sem kalla má upphaf þroskaþjálfastéttarinnar þegar 

gæslusystur hófu nám og störf á Kópavogshæli árið 1958. Í dag fer nám þroskaþjálfa 

fram við Háskóla Íslands og starfsvettvangurinn hefur stækkað gríðarlega. Sífelldar 

breytingar í þjónustu við fatlað fólk og á hinum hugmyndafræðilegu gildum, jafnt í 

starfi sem og í málefnum fatlaðs fólks, hefur kallað á breytingar á náminu (Vilborg 

Jóhannsdóttir, 2005).   

 

Áherslan á fræðilegan grunn í þroskaþjálfafræðum hefur aukist í þeim tilgangi að 

þroskaþjálfi öðlist þá sérfræðiþekkingu sem mikilvægt er að búa yfir til að geta 

stuðlað að fullri samfélagsþátttöku skjólstæðinga sinna og eflt sjálfstæði þeirra og 

lífsgæði. Fjölbreytileg hlutverk þroskaþjálfa á vettvangi kalla á fjölbreytt nám. Ekki á 

þó námi að ljúka að lokinni útskrift heldur eiga þroskaþjálfar að taka þau verkfæri 

með sér sem þau hafa þróað í námi út á vettvang og stuðla þannig að starfsþróun 

þeirra sjálfra svo og stéttarinnar, efla grunninn til rannsókna- og þróunarverkefna og 

leita sér símenntunar (Vilborg Jóhannsdóttir, 2005).  

Þroskaþjálfar þurfa að hafa í huga við vinnu sína að skjólstæðingar þeirra eru allir 

vitibornir menn og þeir eiga ekki að taka af fólki öll ráð heldur vinna í samvinnu við 

það. Það sem helst tengist starfi þroskaþjálfa á beinan hátt í 

mannréttindayfirlýsingunni  er 12. greinin: 

 

,,Eigi má að geðþótta raska einkalífi, fjölskyldulífi, heimili eða 

bréfaskriftum nokkurs einstaklings, né heldur ráðast á æru hans eða 

mannorð. Ber öllum lagavernd gagnvart slíkum afskiptum eða árásum“ 

(Mannréttindayfirlýsing sameinuðu þjóðanna). 

 

Þroskaþjálfar vinna að mjög miklu leyti inni á heimilum fólks og ber þeim að virða 

það að þeir eru inni á yfirráðasvæði annarra. Þeir sem vinna inni á heimilum annarra 

hafa ekki leyfi til að raska hlutum nema með leyfi húsráðenda og ekki skal ganga 

óboðin inn á heimili annarra. Það virðist vilja gerast þegar fólk vinnur inni á 

heimilum að það telji sig vera þar ávallt velkomið. Þroskaþjálfar verða að stíga mjög 

fína línu á milli vinskaps við þjónustuþega og þess að vera fagmanneskja í starfi.  

 

Starf þroskaþjálfa er lögverndað starf þar sem starfað er eftir lögum nr. 18/1978 um 

þroskaþjálfa og reglugerð nr. 215/1987 um störf, starfsvettvang og starfshætti 

þroskaþjálfa. Einnig er farið eftir lögum um réttindi og skyldur opinberra 

starfsmanna nr. 70/1996 og siðareglum þroskaþjálfa. Þá hefur fagstéttin lög um 

málefni fatlaðs fólks nr. 59/1992 að leiðarljósi í starfi sínu og samning Sameinuðu 

þjóðanna um réttindi fatlaðs fólks (2007). Í reglugerð um störf,  starfsvettvang og 

starfshætti þroskaþjálfa segir að þroskaþjálfar eigi að finna úrræði sem þjálfa upp 

vinnufærni og getu fólks með fötlun. Þeir eiga að skilgreina þjálfunarmarkmið og 

leiðir að markmiðum auk þess að sinna endurmati. Þannig þjálfar þroskaþjálfi atferli 

einstaklings í hinu daglega lífi svo sem félags-, samfélags-, hreyfi-, skyn- og 

málþjálfun ásamt hugsanamiðlun.  

 

Einnig eiga þroskaþjálfar að sjá um þjálfun starfsfólksins á vernduðum vinnustöðum 

og endurmeta árangur þjálfunar á skipulegan hátt svo að starfsgetan geti nýst á 

öðrum starfsvettvangi. Þroskaþjálfar vinna mikið með öðru fagfólki líkt og 

kennurum, leikskólakennurum, sálfræðingum, iðjuþjálfum, sjúkraþjálfurum og 

talmeinafræðingum. Hann skal starfa samkvæmt lögum og reglum hvers vinnustaðar. 

Þroskaþjálfi veitir einstaklingsmiðaða þjónustu þar sem þjónustan/aðstoðin er 

smíðuð að þörfum þjónustunotanda. Leggja þarf áherslu á það að finna nýjar og 

skapandi leiðir við að finna lausnir þegar reynt er að nálgast þarfir og óskir 

einstaklingsins. Þroskaþjálfa ber skylda til að halda þagnarskyldu og að virða 

sjálfsákvörðunarrétt einstaklingsins. 

 

5.2 Starfskenning þroskaþjálfa 

Í starfskenningu þroskaþjálfa segir meðal annars að sameiginlegir þræðir í 

starfskenningu þroskaþjálfa eiga að endurspegla það sem þeir standa fyrir og þann 

grunn og hugmyndafræði sem starfið byggir á (Þroskaþjálfafélag Íslands, 2007). 

Sérstaða þroskaþjálfa er annars vegar víðtæk og hagnýt þekking á sviði 

stefnumótunar, skipulags og framkvæmdar heildrænnar þjónustu og hins vegar 

einstaklingsmiðuð þjónusta óháð aldri og aðstæðum. Hugmyndafræði 

þroskaþjálfunar grundvallast meðal annars í lögum, reglugerðum og siðareglum 

þroskaþjálfa. Hún byggir á jafnrétti, virðingu fyrir sjálfsákvörðunarrétti og 

mannhelgi.  

 

Með þessa þætti að leiðarljósi hafa þroskaþjálfar tekið þátt í að móta þjónustu og 

ryðja burt hindrunum í samfélaginu í því skyni að bæta lífsskilyrði og lífsgæði fólks 

(Þroskaþjálfafélag Íslands, 2007). Með þroskaþjálfun er unnið á fræðilegan og 

skipulegan hátt í samstarfi við þjónustunotendur að því að stuðla að jákvæðum 

viðhorfum, efla færni og auka skilning á aðstæðum fólks sem býr við skerðingar. 

Starf þroskaþjálfans byggir á breiðum fræðilegum grunni sem grundvallast á 

uppeldis-, félags, heilbrigðis-, sálar- og siðfræðum.  

 

Starfshættir þroskaþjálfa miða að því að rannsaka og tileinka sér nýjustu stefnur og 

strauma með hagsmuni fólks að leiðarljósi. Þroskaþjálfar miðla af þekkingu sinni og 

eru ráðgefandi sérfræðingar í að móta og innleiða nýjungar í þjónustu 

(Þroskaþjálfafélag Íslands, 2007). Réttindabarátta og réttindagæsla er stór þáttur í 

starfi þroskaþjálfa. Stéttin hefur frá upphafi barist fyrir bættum kjörum fatlaðs fólks 

og rutt brautina til jafnra tækifæra og jafnréttis. Hlutverk þetta er skilgreint í 

reglugerð og siðareglum þroskaþjálfa. Ásamt því koma þroskaþjálfar að stefnumótun 

og orðræðu á opinberum vettvangi og verða þannig mótandi afl í þróun jákvæðra 

viðhorfa til þjónustunotenda og starfa sinna (Þroskaþjálfafélag Íslands, 2007). 

  

5.3 Siðareglur 

Í siðareglum þroskaþjálfa segir meðal annars að þroskaþjálfi skuli vinna að því að 

bæta lífsgæði skjólstæðinga, standa vörð um réttindi þeirra og sýna þeim virðingu og 

umhyggju. Einnig kemur fram að þroskaþjálfi sé bundinn þagnarskyldu í starfi sínu, 

eigi að koma vel fram við samstarfsfólk og forðast allt sem getur haft slæm áhrif á 

viðhorf annarra til stéttarinnar (Þroskaþjálfafélag Íslands, e.d.). 

 

Siðareglur eru nauðsynlegar og eru liður í að gera stéttina trúverðuga og 

traustvekjandi. Hins vegar þurfa núverandi siðareglur þroskaþjálfa á endurnýjun að 

halda. Þær voru skrifaðar fyrir tilkomu samnings Sameinuðu þjóðanna um réttindi 

fatlaðs fólks og mættu því taka mið af innihaldi hans. Sem dæmi mætti vera ákvæði í 

siðareglunum sem segir að þroskaþjálfi skuli vinna að bættri ímynd fatlaðs fólks og 

vitundarvakningu hvað réttindi þeirra varðar eins og kemur fram í samningi 

Sameinuðu þjóðanna um réttindi fatlaðs fólks en ekki bara ákvæði um að halda 

ímynd þroskaþjálfastéttarinnar góðri. (Velferðarráðuneytið, 2007), 

 

5.4 Viðtöl við þroskaþjálfa 

20. nóvember 2013, viðtal tekið í Klettaskóla. Viðtalið var tekið við Ernu 

Kjartansdóttur, uppeldisfræðing (pædagog). Hún hefur starfað í Klettaskóla í 10 ár en 

vann þar á undan í 20 ár í Danmörku. Hún kynntist skynörvun í Danmörku við vinnu 

sína þegar hún vann með fjóra mjög fjölfatlaða einstaklinga sem voru með mjög 

sjálfskaðandi hegðun og mikið þroskaskertir. Þar var sett í gang verkefni með 

iðjuþjálfa og sálfræðingi og sáust miklar framfarir á þremur einstaklingum eftir það. 

Þar var unnið með TEACCH og unnið í langan tíma með hvert atriði. Þau náðu að fá 

stúlku sem hafði ekki tíma til að matast vegna ókyrrðar, til að sitja kyrra eftir stíft 

prógramm. 

  

Klettaskóli var opnaður 2008 og fengu þau styrk upp á 2 milljónir til að gera 

skynörvunarherbergi. Fyrst var bara unnið með fjölfötluðu börnin en nú er einnig 

unnið með þau sem eru með ADHD og einhverfu og fá þau þar góða slökun. Þegar 

svona herbergi er byggt upp þarf þjálfinn að vera einstaklingur sem er sterkur 

andlega . Passa þarf að fólk sem vinnur með börnin hafi eitthvað markmið til að fara 

eftir, sé að stefna að einhverju í vinnu sinni með einstaklinginn og viti hvaða 

hlutverki þau gegna. Það þarf að vera einn sem heldur utan um herbergið og passar 

að allt sé á réttum stað. Kveikt er á ljósum og misjafnt er hvort þau eigi að virka 

örvandi eða slakandi. 

 

Í tengslum við þróunina þá segir Erna að henni finnist þróunin vera góð og það eru 

fleiri að sýna þessu áhuga og hafa verið gerð nokkur svona lítil herbergi sem eru að 

nýtast vel. Klettaskóli hélt sameiginlegan fund í vor og þar komu saman nokkrir 

vinnustaðir sem sögðu frá sínum stað. Það eru mjög margir staðir komnir víðsvegar 

um landið, til dæmis á Akureyri og á Siglufirði. Þróunin er líka góð erlendis og þar er 

að fara af stað diplómanám í skynörvun í Danmörku. Einnig er verið að þýða bók af 

þýsku yfir á dönsku.  

 

Erna hefur notað nudd og með því hefur hún náð að láta börn laga jafnvægisskyn og 

líka að fá börn til að rétta úr höndum. Ernu finnst nudd mjög mikilvægt í vinnu með 

einstaklingum sem koma til hennar og telur hún það vera að gera mjög mikið fyrir 

þá, nuddið er einnig góð leið til að ná til barnanna. Erna telur að við höfum þörf fyrir 

snertingu í þessum hraða heimi. Hún notar mikið ilmkjarnaolíur og notar ólívuolíu og 

blandar út í þær kjarnaolíurnar og notar hún helst lavender og jasmin því þær hafa 

svo góða slakandi virkni. Hún notar líka mikið ilmkerti til að hjálpa börnum að losa 

um í lungunum. Erna hefur fléttað inn í nuddið talningu á tám og fingrum og kemur 

þar inn með ákveðna kennslu í leiðinni. Boltabaðið er líka mikið notað og eru þá 

börnin að telja boltana og setja þá í leiðinni í þar til gerða poka. Erna notar líka 

þurrburstun í gegnum fötin og hefur fengið mörg snertifælin börn til að finnast 

burstunin mjög notaleg og ná þau góðri slökun þannig. Hún nuddar fyrst handleggi 

því höndin er það sem má yfirleitt ekki snerta og það tekur yfirleitt svona 2-3 skipti 

að fá leyfi einstaklingsins (Erna Kjartansdóttir munnleg heimild, 20. nóvember 

2013). 

 

Tekið var viðtal við Höllu Hörpu Stefánsdóttur en hún er forstöðuþroskaþjálfi á 

Hæfingarstöðinni Bæjarhrauni í Hafnarfirði. Viðtalið var tekið 22. nóvember 2013. 

Við spurðum Höllu hvað henni þætti vera hlutverk þroskaþjálfans? Hlutverk 

þroskaþjálfans er að gæta mannréttinda í okkar hópi og eitt af því að geta unnið að 

mannréttindum er að tjá sig og þess vegna setur hún það efst á blað varðandi málefni 

fatlaðs fólks að við gefum þeim skilyrði til tjáningar. Tjáning er númer 1,2 og 3 í 

starfi með fötluðu fólki sem ekki hefur skilyrði til að tjá sig. Ef að einstaklingur getur 

ekki tjáð sig þá þurfum við að skapa skilyrðin til að þau geti tjáð sig og það er 

hlutverk þroskaþjálfans meðal margra annarra hlutverka að skapa skilyrði til 

áframhaldandi þroska.  

 

Þroskaþjálfinn hefur það hlutverk að leggja sig allan fram við að ná vel þeim 

upplýsingum sem einstaklingurinn er að senda frá sér. Það er algengara í dag að við 

erum farin að horfa inn á við hjá okkur heldur en að horfa á hvað einstaklingurinn 

getur og getur ekki gert. Það er frekar horft á hvað við getum gert til að 

einstaklingurinn geti blómstrað á eigin forsendum. Við þurfum að rýna meira í okkur 

sem persónur svo að við séum meðvitaðri um hvernig við getum unnið með 

einstaklingnum svo að hann fái sem mest út úr því. Þegar við erum komin með 

nokkuð skýra mynd um það hvað einstaklingurinn vill gera þá getum við farið að 

skipuleggja og skoða leiðir sem við getum nýtt okkur til að vinna með einstaklinginn. 

Við verðum að meðtaka þau skilaboð sem þau eru að senda okkur og koma þeim 

skilaboðum í orð svo við getum unnið áfram með einstaklinginn og skipulagt 

árfamhaldandi leið svo einstaklingurinn fái að gera það sem hann vill.  

 

LTB (líkamsvitund, tengsl og boðskipti) er enn að skila árangri þrátt fyrir að vera 

gömul hugmyndafræði líkt og Snoezelen. Það er líka mikilvægt að hafa þetta við 

hendina því þetta er að gera svo mikið gagn fyrir einstakling sem þarf á þessu að 

halda. Hugmyndarfræðin er kannski orðin gömul en hún er samt ekki orðin úrelt og 

er vel notanleg. 

 

Starfsreynsla Höllu er frá 1972 og í kringum 1980 fór hún að vinna með LTB eða 

líkamsvitund, tengsl og boðskipti. Hún sá árangur af þeirri vinnu fljótt með fullorðna 

karlmenn sem hún vann með á þeim tíma. Halla mælir með bók sem heitir Mens vi 

venter og er hún eftir Lilli Nielsen. Þar kemur fram að þegar foreldrar fá þær fréttir 

að barnið þeirra sé með einhverja skerðingu þá er hægt að byrja strax á að örva 

einstaklinginn og frekar að byrja fyrr en seinna. Halla telur þetta mikilvægt í 

samskiptum við einstaklinga með fötlun. 

 

Við spurðum Höllu hvað henni þætti um þróunina í málefnum fatlaðra? Henni finnst 

þróunin vera allt of hæg og að við hefðum mátt vita marga hluti sem við vitum í dag í 

kringum 1970-1980. Á þeim tíma hefði mátt fara að rannsaka og þróa hlutina eins og 

við erum að gera í dag. Höllu finnst til dæmis skynörvun vera mjög mikilvæga í 

vinnu með einstaklingum með fötlun og á Hæfingarstöðinni er unnið mikið með það 

og hefur Halla haft nokkuð frjálsar hendur með hvernig það er uppbyggt.  

 

Það hefur verið í umræðunni að hæfingarstöðvar eigi að breytast í 

vinnumálastofnanir eða flokkast undir slíkt en Halla er alfarið á móti því og mun hún 

berjast gegn því. Framtíðin fyrir hæfingarstöðvar er sú að það þarf að brjóta upp og 

breyta mynstrinu og forminu. Orðið hæfingarstöð er orðið úrelt og þarf að búa til 

annað nafn á staðina því ekki er þetta iðja né hæfing að sögn Höllu. Hæfingarstöðvar 

eiga fullan rétt á sér og augljóst að það komast ekki allir út á almennan vinnumarkað 

og þarf því að vera aukin viðurkenning á því starfi sem fram fer á hæfingarstöðvum 

(Halla Harpa Stefánsdóttir munnleg heimild,  22. nóvember 2013). 

6 Lokaorð 

Að tjá sig og vera í tjáskiptum við aðra er eitthvað sem flestir taka sem sjálfsögðum 

hlut en það eru til einstaklingar sem fá ekki notið þeirra forréttinda. Það eru 

einstaklingar sem hafa ekki kost á því að tjá sig vegna fötlunar af einhverju tagi og 

þurfa þeir því á aðstoð fagfólks að halda til að geta lifað eðlilegu lífi. Ýmsar leiðir 

eru til sem auka eiga á tjáskiptamöguleika fatlaðra einstaklinga og einnig er hægt að 

örva skynfæri á ýmsan hátt. Það er enginn vafi á því að þróunin og tæknin síðustu 

tugi ára hefur gert það að verkum að lífsgæði einstaklinga með fötlun hefur aukist til 

muna. Í gegnum okkar nám höfum við kynnst ýmsum leiðum sem eiga að auka 

tjáskiptamöguleika og lífsgæði einstaklinga með fötlun og er, þar á meðal 

aðalviðfangsefnið okkar í þessari ritgerð, Snoezelen eða Skynörvun.  

 

Með aðlaðandi umhverfi er hægt að nálgast einstaklinginn með fötlun á betri hátt og í 

gegnum vettvangsnámið okkar kynntumst við margvíslegum leiðum sem auka á nánd 

og tengsl milli þjálfa og þjónustunotanda. Í gegnum okkar nám, vettvangsheimsóknir 

og við skrif á þessari ritgerð höfum við komist að því að skynörvunarumhverfi auki 

verulega lífsgæði fatlaðra einstaklinga sem nota skynörvun mjög reglulega og 

markvisst. Skynörvunin hefur svo góð áhrif á einstaklinginn og upplifir hann 

jákvæða skynjun. Einnig fær hann tækifæri á að skapa nánari tengsl og auka 

samskipti á milli sín og þjálfa. Fagaðili fær einnig tækifæri á því að í gegnum 

skynjunina öðlist hann aukinn skilning á þörfum þjónustunotanda og er það kostur 

fyrir báða aðila. Fyrir einstakling sem er með fötlun og glímir við skerta 

tjáskiptamöguleika er það óviðjafnanleg reynsla að fá að upplifa slökun, vellíðan og 

öryggi í skynörvunarrými. Einnig að fá að upplifa umhverfið og líkamann á allt 

annan hátt en venjulega og að hafa algjöra stjórn yfir þessu tvennu. 

 

Það skiptir miklu máli að þroskaþjálfi finni möguleika til tjáninga og gefist ekki upp 

ef ein leið virkar ekki heldur haldi áfram að leita leiða fyrir einstakling sem ekki 

hefur kost á því að tjá sig á eðlilegan hátt. Eftir að við útskrifumst sem þroskaþjálfar 

og förum að vinna sem slíkar þá munum við gera okkar besta til að koma þekkingu 

okkar á framfæri um mikilvægi skynjunar og örvunar á skynfæri einstaklinga með 

fötlun til að bæta þeirra líf. 

